
RESUMO

O obxectivo que se pretende acadar con esta comunicación é presentar o proxecto de investiga-
ción vinculado cunha beca de colaboración na Área de Didáctica da Matemática do Departamen-
to de Didáctica das Ciencias Experimentais da USC. 

Este estudo céntrase nunha análise da relevancia do uso dos recursos manipulables, tanto estru-
turados como non, en distintas metodoloxías de ensino e aprendizaxe das matemáticas na educa-
ción primaria empregadas nalgúns centros da provincia lucense, como o traballo por proxectos, 
a pedagoxía Waldorf, o método Entusiasmat e o tradicional uso do libro de texto e fi chas. 

A orixe deste traballo xurde da experiencia no Practicum II “O Centro Escolar e o seu Contexto: 
Proxectos e Prácticas” de terceiro curso do Grao en Mestre/a de Educación Primaria da Uni-
versidade de Santiago de Compostela, desenvolvido no Colegio Plurilingüe San José de Lugo. 
Os mestres deste centro están a usar o método Entusiasmat, que parte da teoría das intelixencias 
múltiples de Gardner (1994) e defende a utilidade dos recursos manipulables como medio para 
traballar as matemáticas dende cada tipo de intelixencia. 

Para a investigación, seleccionáronse varios centros onde se imparte educación primaria tan-
to públicos coma concertados ou privados da provincia de Lugo, dos que tiñamos constancia, 
a priori, que usan distintas metodoloxías para a ensino e aprendizaxe das matemáticas. Este 
proxecto consta de tres partes; a primeira consiste nun proceso de análise dos distintos modelos 
de ensinanza da matemática baseada nos catro enfoques descritos en Baroody (2003): enfoque 
de destrezas, enfoque conceptual, enfoque de resolución de problemas e enfoque investigativo. 
Na segunda faseelabórase e avalíase unha proposta didáctica baseada no uso dos recursos ma-
nipulables. Inicialmente lévase a cabo unha sesión na aula que permita que o alumnado tome 
contacto cos recursos manipulables sen ningún tipo de guía previa, para así poder valorar o seu 
grao de aprendizaxe intuitivo tentando que dean resposta ás preguntas para que serve? ou como 
podo empregalo? Nunha segunda sesión faise unha avaliación dos coñecementos previos tanto 
conceptuais como atitudinais e procedimentais observando se usan ou non os recursos manipula-

bles. Nas seguintes sesións desenvólvense actividades específicas con recursos nas que a mestra 
actuará de guía tentando estimular o enxeño dos estudantes. Seguidamente avalíase a proposta 
afondando nas diferentes reaccións do alumnado cara estes materiais. A terceira e última parte 
do proxecto consiste nunha reflexión comparativa sobre as distintas metodoloxías observadas e 
a súa relación co uso dos recursos manipulables.

Nesta comunicación presentaranse exemplos de actividades matemáticas deseñadas para a pro-
posta didáctica nas que se empregan materiais manipulables estruturados e obxectos da vida 
cotiá. Así mesmo, darase mostra do seu aproveitamento para desenvolver a competencia mate-
mática nas aulas analizadas ata o momento. 

